
Bestelako lankidetzak 

Hezkuntza-laguntza espezifikoak 

eta irisgarritasuna: 

helduen euskalduntzerako 

zenbait helduleku1 
 

Unibertsitatetik kanpoko eskolatze-eredu bat proposatzen du Euskal Hezkuntza-sistemak, 

hezkuntza pertsona guztiengana iristeko eta ikuspegi inklusibotik modu pertsonalizatuan 

erantzuteko. Horrela, hezkuntza-laguntza espezifikoak behar dituzten ikasleen erregistroa 

egiten ari dira, haien tipologien araberakoa, eta askotariko beharrei hezkuntza-erantzuna 

ematen. Unibertsitateak ere ildo beretik ari dira, aurretiko hezkuntza-mailetan emaniko 

laguntzekin bat egiten. Izan ere, “irisgarritasun unibertsala”, “irisgarritasun kognitiboa” eta 

“Ikaskuntzaren Diseinu Unibertsala” kontzeptuek paradigma-aldaketa ekarri dute. Euska-

dik ere irisgarritasun unibertsala bultzatzeko konpromisoa dauka hartuta eta bizialdi osoko 

ikaskuntzaren legean orientazio-sistema integratua planteatu zen. Bestalde, euskara ikastea 

edo hobetzea aukera bat da 16 urtetik aurrera eta oso garrantzitsua da zeregin honetan 

pertsona guztiei behar duten hezkuntza-laguntza ematea eta baliabideak jartzea. Artikulu 

honetan, esparru horretarako zenbait helduleku proposatuko dira.   

 

Gako-hitzak 

bizialdi osoko ikaskuntza, helduen euskalduntzea, hezkuntza-laguntzako berariazko 

premiak, Ikaskuntzaren Diseinu Unibertsala, irisgarritasuna 

 

0. SARRERA 

Ikastea bizitza osoan zehar egiten den jarduera da; alegia, ez da soilik, eskola-urteetara 
edo bizitzako fase bakar batera mugatzen. Gainera, testuinguru ezberdinetan gertatzen 
da: hezkuntza formalean, ez-formalean eta informalean (European Parliamentary Research 
Service, d. g.).  
 
Ikasteko orduan zailtasunak edo egoera bereziak egon daitezke, eta horiek guztiak egoki 
artatzea komeni da. Bestela esanda, hezkuntza-laguntzak ematea komeni da; 
berariazkoak edo espezifikoak esan ohi zaie. Honela, Euskadiko Eskola Kontseiluak 

 
1 Nire eskerrik beroenak Iñaki Murua eta Alex Mungiari, egindako iradokizunengatik eta bidean emandako 
laguntza guztiarengatik 

(2022) dioenez, unibertsitatez kanpoko Euskal Hezkuntza-sistemak, eskolatze-eredu 
bat proposatzen du, hezkuntza pertsona guztiengana iris dadin ikaskuntza-ingurune 
egokietan. Zeregin horretarako, funtsezkoa da premiak zein diren antzematea eta, 
ondorioz, zailtasunak sistematikoki identifikatzeko estrategia. Era berean, ikasleen 
ikasketek aurrera egin dezaten, baliabide espezifiko asko erabiltzen da, profesional eta 
programa ugari jartzen baita martxan. Gainera, 2020. urteaz geroztik, hezkuntza-
laguntzako premia espezifikoak dituzten ikasleei dagokienez, prozedura berria dute 
unibertsitatez kanpokoak diren eta funts publikoa duten Euskadiko ikastetxe guztiek. 
Prozedura horren bidez, aukera-berdintasunaren izenean eta inklusioaren printzipioari 
jarraituz, ikasleen desberdintasuna kontuan hartzen du eskolak. 2020ko Ebazpenaren 
arabera berrikusten ari dira araudia eta eskolei baliabideak emateko eredua 
eguneratzen. Red Sapdu sarearen esanetan (2020), unibertsitateetan ere ildo horretatik 
doaz. 
 
Bestalde, Eskola Inklusiboa garatzeko Esparru Plana 2019-2022 dokumentuan esaten 
denez, “ikuspegi inklusibotik modu pertsonalizatuan erantzuteko, beharrezkoa da 
ikasle guztientzat balio duten estrategiak sustatzea eta haien garapen pertsonal eta aka-
demikoa mugatu dezaketen oztopoak ezabatzea” (Eusko Jaurlaritza, Hezkuntza Saila, 
2022a, 7. or.). Azken finean, paradigma-aldaketa bat planteatzen da ikasteko eta parte 
hartzeko oztopoak gainditzeko. Planaren arabera, neurri integralak eta egiturazkoak bi-
latzen dira eskola-testuinguruan.  
 
Paradigma-aldaketak zerikusi handia izan du aurrerago azalduko ditugun bi kontzeptu-
rekin: irisgarritasun unibertsalarekin eta Ikaskuntzaren Diseinu Unibertsalarekin 
(IDU). Irisgarritasun unibertsalari dagokionez, Euskadik berori bultzatzeko konpromi-
soa hartu zuen 2017ko abenduan, Legearen aurretik zegoen konpromisoa berretsiz 
(ISEK, 2020). Konpromiso horretan, desgaitasunen bat duten pertsonen parte-hartzea 
bermatzea eskatu zitzaien erakunde publiko eta pribatuei; horretarako, irisgarritasun 
unibertsala sustatzeko politikak eta ildoak diseinatu, betearazi, jarraitu eta ebaluatzea 
eskatzen zen.  
 
16 urtetik aurrera euskaraz alfabetatzen jarraitzea edo euskaraz ikasten hastea apustu 
garrantzitsua da pertsona guztientzat, baita euskararen osasunarentzat ere. Hezkuntza-
laguntza berariazko premiak izan ala ez, pertsona guzti-guztiak behar ditugu zeregin 
horretan. Gainera, urriaren 10eko 1/2013 Bizialdi Osoko Legearen xedeetako bat hauxe 
da: euskal herritar guztiei berdintasunez bermatzea bizitza osoan zehar ikastea. Horre-
tarako, orientazioa berebizikoa dela aipatzen da. Aintzat har dezagun helduen euskal-
duntzea (HABE, euskaltegiak eta autoikaskuntzarako zentro homologatuak…) Bizialdi 
Osoko Ikaskuntzaren euskal sistemaren barruan dagoela.  
 
Edonola ere, hezkuntza-laguntza espezifikoak bizitza osoan zehar eman ahal izateko, 
kasu honetan helduen euskalduntzearen testuinguruan, bitarteko eta baliabide ugari 
behar dira. Arestian azaldu den legez, bitarteko horiek zehazten ari dira unibertsitatez 
kanpoko ikastetxeetan, unibertsitateetan eta beste erakunde batzuetan. Horien proze-
durak eta praktika onak helduleku garrantzitsuak izan daitezke helduen euskalduntze-
rako.  
 

1. HEZKUNTZA-LAGUNTZAKO BERARIAZKO PREMIAK 
DITUZTEN IKASLEEN TIPOLOGIAK, PROZEDURAK ETA 
LAGUNTZA-GIDAK 

Nazio Batuen Garapen Jasangarrirako 2030 Agendak 17 helburu ditu. Laugarrena kali-
tatezko hezkuntzari buruzkoa da 
(https://www.un.org/sustainabledevelopment/es/education/) eta hamargarrenak, be-
rriz, desberdintasunak murrizteaz dihardu 
(https://www.un.org/sustainabledevelopment/es/inequality/).  
 

https://www.un.org/sustainabledevelopment/es/education/
https://www.un.org/sustainabledevelopment/es/inequality/

Laugarren helburuan esaten denez, haurren eta desgaitasunen bat duten pertsonen be-
harrak eta genero-desberdintasunak kontuan hartzen dituzten hezkuntza-instalazioak 
eraiki eta egokitzea komeni da, denontzat ikasteko ingurune seguruak, indarkeriarik ga-
bekoak, inklusiboak eta eraginkorrak eskaintzen dituztenak. Bestalde, hamargarren hel-
buruan esaten denez, 2030. urterako pertsona guztien inklusio sozial, ekonomiko eta 
politikoa hobetzea eta sustatzea bilatzen da, adina, sexua, ezintasuna, arraza, etnia, jato-
rria, erlijioa edo egoera ekonomikoa edo beste edozein dela ere. Euskal hezkuntza-sis-
tema bi helburu hauekin eta beste batzuekin konprometituta dago 
(https://www.euskadi.eus/berariazko-hezkuntza-laguntza-premiak_eu/web01-
a3hinklu/eu/ ). 
 
Ekitatean oinarritutako hezkuntzak eta inklusiboa denak ikasleei beren potentzial osoa 
lortzen laguntzen die (Cerna, 2023) eta, horretarako, ikasle ororen irakaskuntza bera-
riaz prestatzea komeni da. “Berariaz” hitzak zenbait adiera ditu. Adiera bat borondateak 
eraginda egin denari buruzkoa da, ez oharkabez edo ustekabean; beste adiera bat aipa-
tzen den helburuaz soilik edo bereziki egin denari buruzkoa, edo zerbaitetarako bereziki 
sortzen edo erabiltzen denari buruzkoa (Euskaltzaindia, d.g.). Hortaz, hezkuntza-lagun-
tzak berariazkoak izan daitezke, egoera edo kasu baterako berariaz pentsatutakoak izan 
direnean edo bereziki egin denean. Terminologia anitza erabiltzen da kontzeptu honen 
inguruan, adibidez, hezkuntza-laguntzako berariazko premiak (HLBP), berariazko hez-
kuntza-laguntza premiak dituzten ikasleak (BHLP), hezkuntza-laguntza premia espezifi-
koak dituztenak (HLPE) eta hezkuntza-premia bereziak. HLBP laburdura erabiliko da he-
mendik aurrera artikulu honetan.  
 
Euskadiko ikastetxeetan HLBP ikasleen identifikazio-kopuruek gorantz egin dute 2016-
2019 tartean (Euskadiko Eskola Kontseilua, 2022); Euskal Herriko Unibertsitatean 
(EHUn) ere halaxe gertatzen da (EHU. Ezgaitasunak dituzten Pertsonentzako Zerbitzua, 
d.g.). 
 
Jarraian, borondatez, pentsatuta edo bereziki eskaintzen den hezkuntza-laguntza nori 
ematen zaion eta nola antolatzen den ikusiko dugu hezkuntza-maila desberdinetan.  
 
2020ko Ebazpenaz geroztik, Euskadin, unibertsitateaz kanpoko irakaskuntzako ikaste-
txeetan, HLBP ikasleak Hezkuntza Laguntzeko Premia Berezien Aplikazioa deritzon apli-
katibo berean2 erregistratzen dituzte bi multzo nagusitan: 

1. hezkuntza-beharrizan bereziak dituzten ikasleak;  

2. erregistro berrian, hezkuntza-laguntzako behar espezifikoak dituzten ikas-
leak.  

 
Ondoren, Norbanako Jarduera Plana finkatzen da (Orientasare, d.g., a).  
 
Hezkuntza-beharrizan bereziak dituzten ikasleei dagokienez, ezgaitasun bat edo 
jokabide-nahasmen larri bat izan ohi dute (Orientasare, d.g, b). Ezgaitasunaren 
errekonozimendua, deklarazioa eta kalifikazioa Dekretu bidez arautua dago 2022ko 
urritik Espainian. Desgaitasunaren balorazioa foru-aldundiek kudeatzen dute, baina 
eskatzailea erroldatuta dagoen udalerriko oinarrizko gizarte-zerbitzuan egiten da 
eskaera. Prozesua Bizkaiko Foru Aldundiaren webgunean ikus daiteke 
(https://www.bizkaia.eus/eu/gaia-xehetasuna/-/edukia/dt/6705). 
 
Hezkuntza-laguntzako behar espezifikoak dituzten ikasleen artean, honako hauek 
daude (Ekonomiaren Garapen, Jasangarritasun eta Ingurumen Saila, d. g.):  

• adimen-gaitasun handia dutenak; 
• ikasteko zailtasun espezifikoak dituztenak (irakurtzeko, idazteko eta/edo kal-

kulurako);  

 
2 Ebazpenaren aurretik, W67 izena zuen aplikatiboak 

https://www.euskadi.eus/berariazko-hezkuntza-laguntza-premiak_eu/web01-a3hinklu/eu/
https://www.euskadi.eus/berariazko-hezkuntza-laguntza-premiak_eu/web01-a3hinklu/eu/
https://www.bizkaia.eus/eu/gaia-xehetasuna/-/edukia/dt/6705

• hezkuntza-sisteman berandu sartu direnak;  
• baldintza pertsonalak dituztenak;  
• desberdintasun sozialeko egoeran daudenak;  
• arreta-defizitaren eta hiperaktibitatearen nahasmenduak dituztenak.  

 
Hala ere, Orientasaren esaten denez, 2020ko Ebazpen horretan ez dira agertzen lagun-
tza behar duten kolektibo guztiak. Hauek lagundu behar badira, laguntza hori ikaslearen 
banakako planean jasotzen da.  
 
Oso present izan behar da ikasketa-prozesuek jarraitu dezaten, baliabide espezifiko 
asko jartzen dela unibertsitatez kanpoko ikastetxeetan, hala nola orientazio-zerbitzuak, 
desgaitasunak eta/edo Hezkuntza Laguntzarako Berariazko Premiak dituztenentzako 
arreta zerbitzuak eta langile espezialistak: Entzumeneko eta Hizkuntzako irakasleak, 
zeinu-mintzairaren langileak, transkribatzaileak, material-egokitzaileak, etab. (Eusko 
Jaurlaritza, 2019; Euskadiko Eskola Kontseilua, 2022).  
 
Espainiako unibertsitateetan araudiak eta prozedura akademikoak ezarri dira inklusio-
aren izenean, aurretiko ikasketa-mailetan egin dena unibertsitatekoarekin batera etor 
dadin. Hala, Ezgaitasun Zerbitzuak eta/edo Berariazko Arreta ematen duten zerbitzuak 
daude; gainera, sare bat osatu da: Red Sapdu (Servicios de Apoyo a las Personas con Dis-
capacidad en la Universidad). Argitara emandako gidaren arabera (Red Sadpu, 2020), 
ezgaitasunei arreta ematetik anitzagoa den berariazko arreta ematera pasatzen ari dira 
unibertsitateak, hots, bilakaera izan dute zerbitzuek. Modu honetan, sarean dauden uni-
bertsitateek prozedura bateratua adostutakoan, gida bat idatzi dute unibertsitaterako 
trantsiziorako, sarbiderako eta ongi etorria zehazteko. Zerbitzu hauek, oro har, ezinta-
sun-ziurtagiria duten ala ez kontuan hartu gabe eskaintzen diete HLBP behar dutenei. 
Gainera, Rodríguez Infante eta Arroyo Panadero (2017) egileen arabera, desgaitasuna 
edota behar bereziak dituzten ikasleen heziketari erantzuteko neurri bat da unibertsi-
tateko prestakuntza-programan sarbidea izateko egokitzapena. Honako hauetan dautza 
egokitzapenak: unibertsitate-curriculumean sarbidea izateko baliabide espazialak, per-
tsonalak, materialak edo komunikazioaren esparrukoak eskaintzea edota prestakuntza-
programako elementuak doitzea, oinarrizkoak zein ez preskriptiboak izan, hala nola 
denborak, metodologia edo ebaluazio-tipologia. Edonola ere, ez da ikasleen ikaskuntza 
gutxietsiko, ezta eskakizun-maila jaitsiko ere. 
 
EHU Sapdu sarearen barruan dago. Artatzen den tipologia webgunean zehazten da 
(https://www.ehu.eus/eu/web/discapacidad) (ikus 1. irudia); azalpen gehiago ematen 
dira irakasleentzako gidan (Euskal Herriko Unibertsitatea, d.g). Bertan, ikasleek dituz-
ten ezaugarriak eta ikaskuntzarako estrategiak eta moldaketak zehaztuta daude, bes-
teak beste. 
 
EHUn, lau eremutan egiten da lan, unibertsitate-ikasketetan ikaslearen hezkuntza-pre-
mia bereziei erantzuteko: irakaskuntzaren alorrean, azterketen eremuan, irisgarritasu-
naren esparruan eta orientazioaren arloan. Irakasleek Ezgaitasunak dituzten Pertso-
nentzako Zerbitzuaren aholkularitza jasotzen dute une oro, eta zenbait gida daude argi-
taratuta arestian aipatutako webgunean.  
 
  

https://www.ehu.eus/eu/web/discapacidad

1. irudia. Euskal Herriko Unibertsitateak webgunean duen hezkuntza-premia berezien 
sailkapena 

 

 
 

2. FUNTSEZKO KONTZEPTUEN AZALPENA 
 
Atal honetan, honako kontzeptu hauek landuko ditugu: 

• irisgarritasuna; 
• irisgarritasun kognitiboa; 
• Diseinu Unibertsala (DU);  
• Ikaskuntzaren Diseinu Unibertsala (IDU); 
• Irakurketa Erraza;  
• Hizkera Argia eta Sistema Handigarriak edo/eta Ordezkoak.  

 
Irisgarritasuna aurrebaldintza bat da, ezintasunen bat duten pertsonek, gizonek eta 
emakumeek modu independentean bizi ahal izateko eta gizartean guztiz parte har de-
zaten baldintza berdinetan (6/2022 Legea, martxoaren 31koa). 
 
Irisgarritasun kognitibo hitza 6/2022 Legean agertzen da era esplizituan Vigara Cerrato 
et al.ek diotenez (2023); izan ere, esplizitua ez zelako ez da oso kontuan hartu orain arte. 
Legean esaten denez, irisgarritasun unibertsalaren barruan irisgarritasun kognitiboa 
dago; horren bidez, pertsona guztiek erraz ulertzea, komunikatzea eta elkarreragitea bi-
latzen da. Irisgarritasuna kognitiboa irakurketa errazaren bidez, sistema handigarri eta 
alternatiboen bidez, piktogramen bidez eta bestelako giza eta teknologia-bitartekoen bi-
dez egiten da eskuragarri eta zabaltzen da. Halaber, Diseinu Unibertsala edo Pertsona 
Guztientzako Diseinuaren estrategia dakar berarekin.  
 
Diseinu unibertsalaren (DU) definizio hau agertzen da 1/2013 Errege Legean: inguru-
neak, prozesuak, ondasunak, produktuak, zerbitzuak, objektuak, tresnak, programak, 
gailuak edo tresnak jatorritik sortu edo proiektatzen dituen jarduera da, eta, ahal den 
guztietan, pertsona guztiek erabil dezakete, ahal den neurrian, egokitzapen edo diseinu 
espezializatu beharrik gabe. Hala ere, behar direnean, ez dira desgaitasuna duten per-
tsonen talde jakinentzako laguntza-produktuak baztertuko. Bestalde, Crue elkartearen 
arabera (2014) DUren ikuspegitik, produktua da pertsonaren behar, ezaugarri edo le-
hentasunetara egokitu behar dena eta ez alderantziz.  
 
Ikaskuntzaren Diseinu Unibertsala (IDU) laguntza-sistema bat da, ikasle guztiek erraz 
eskuratzeko moduko curriculum inklusibo bat lantzeko jarraibideak proposatzen 
dituena (Orientasare, d. g., b). Irakaskuntzarako eredu teoriko-praktiko hau eta bere 
gidalerroak Center for Applied Special Technology (CAST) erakundeak ezarri zituen. 
Curriculumaren malgutasuna lehenesten du hasieratik; hau da, curriculuma hasieratik 
irekia eta eskuragarria izatea bilatzen du, Extremadurako Juntaren dokumentazioaren 
arabera (https://emtic.educarex.es/diseno-universal-para-el-aprendizaje-dua). Giza 
aniztasunaren ideia abiapuntutzat hartuz, hiru printzipio eta hauekin loturiko 
jarraibideak proposatzen ditu:  

https://emtic.educarex.es/diseno-universal-para-el-aprendizaje-dua

1. printzipioa: “adierazpenerako eta eskuratzeko modu ugari eskaintzea” (zer 
ikasi). Ikasleak desberdinak dira ematen zaien informazioa hautemateko eta 
ulertzeko orduan. Adibidez, zentzumen-urritasuna dutenak (itsumena edo go-
rreria), ikaskuntzaren zailtasun espezifikoak dituztenak (irakurketa-zailtasuna, 
adibidez), desberdintasun linguistiko edo kulturalak, etab. edukietara hurbil-
tzeko modu desberdinak eskatzen dituzte. Beste pertsona batzuentzat erosoa-
goa da informazioa entzumen bidez eskuratzea edo testu inprimatuak erabil-
tzea. Hortaz, ez dago ikasle guztientzat onena den bide bakarra eta aukera ani-
tzak eskaintzea komeni da.  

2. printzipioa: “ekintza eta adierazpen anitza ematea” (nola ikasi). Ikasleak des-
berdinak dira ikaskuntza-ingurunean nabigatzeko moduetan eta dakitena adie-
razteko orduan. Esaterako, pertsona batzuk ondo moldatu daitezke testu ida-
tziak sortzen eta aldiz ahoz gaizki, edo alderantziz. Ez dago, hortaz, denentzat 
onena den ekintzarako bide bat edo adierazpen-bitarteko egokiena denik, bai-
zik eta ezinbestekoa da ekintzarako eta adierazteko aukerak eskaintzea.  

3. printzipioa: “inplikatzeko askotariko formak ematea” (zergatik ikasi). Osagai 
emozionala ikaskuntzarako funtsezko elementua da, eta ikasleak desberdinak 
dira inplikatzeko edo ikastean motibatzeko moduetan. Ikasle guztientzat egoki-
ena den euskarri bakarra ez dagoenez, ezinbestekoa da inplikazio mota anitz 
eskaintzea (Alba, 2019; EducaDUA, d.g.).  

 
IDUrekin jarraituz, aipatzekoak dira, CAST erakundeak ingelesez dituen gidalerroak 
(2018) eta, baita ere, CASTen oinarrituz educaDUA plataformak gaztelaniaz IDUa heda-
tzeko dituenak, arestian aipatuak. Gidalerro horietan, adibidez, kontrol-zerrendak 
daude, irakasterakoan printzipio hauek martxan jartzen diren egiaztatu ahal izateko. 
Unibertsitatean ere, gidak sortu dituzte gradu anitzetan printzipio hauek kontuan har-
tuz (Crue, Universidades Españolas, d. g.). Bestalde, teknologiaren erabilera ez da guztiz 
beharrezkoa, baina egia da IDUren printzipioei teknologia gehitzeak curriculuma per-
tsonalizatzen lagundu dezakeela. Ikus, adibidez, Márquez-ek (2018) sortu zuen Rueda 
Dua diagrama. Bertan, aplikazio eta tresna digitalak, webguneak eta hardware-baliabi-
deak bildu eta antolatu dira, IDUaren hiru printzipioetan oinarrituta. Diagrama edo gur-
pila nola erabili jakiteko argitalpen bat sortu zuten Down Españako elkartekoek (Díaz 
Orgaz, 2022).  
 
Irakurketa Errazak (IE) idatzizko informazioaren irisgarritasun kognitiboari egiten dio 
erreferentzia eta barne hartzen ditu ilustrazioak, irudiak eta diseinuaren formatuak 
(FEMP - Instituto Lectura Fácil, 2017). Lectura Fácil deritzo gaztelaniaz eta Easy Reading 
ingelesez (Becker, 2019). Irakurtzeko zailtasunak dituzten pertsonek ulertzeko moduan 
idazteko erabiltzen den metodologia da, eta beharrezkotzat jotzen da biztanleen % 30ak 
irakurtzeko zailtasunak dituelako, irakurtzeko aukera ematen duelako, e.a. . Metodolo-
gia edo formatu honen bidez idazteko jarraibideak IFLA erakundeak eman izan ditu, 
edukiari, hizkuntzari eta formari dagokienez, gaztelaniazko bertsioa dago (Nomura et 
al., 2012; Asociación Lectura Fácil, d.g.) eta UNE 153101:2018EX araua sortu dute, idaz-
ketarako, diseinurako eta baliozkotzerako (Delgado Santos eta Rodríguez Rubio de la 
Torre, 2018).  
 
Hizkera Argiak, ahozko eta idatzizko informazioaren irisgarritasun kognitiboari egiten 
dio erreferentzia. Mezua ulergarria izatea bilatzen da, eta egokitzeko prozesua erraza-
goa da, IEarekin konparatuz (FEMP - Instituto Lectura Fácil, 2017). Gaztelaniaz lenguaje 
claro, lenguaje llano edo lenguaje ciudadano deitua eta ingelesez Plain Language edo 
Plain English (Becker, 2019). Euskaraz, IVAPek (2020) badu Hizkera Argirako blog bat 
(https://www.ivap.euskadi.eus/administrazio-hizkera-argia), eta bertatik langile pu-
blikoei zein bestelako herritarrei testu ulergarri eta kalitatezkoak idazten laguntzen di-
ete.  
 

https://www.ivap.euskadi.eus/administrazio-hizkera-argia

Komunikazio Sistema Handigarriak edo/eta ordezkoak (KSHO) “mintzamenaren beste-
lako adierazpideak dira, eta adierazpen-maila (handigarria) eta/edo pertsona batzuek 
arlo horretan dituzten komunikazio-zailtasunak konpentsatzea (ordezkoa) dute hel-
buru” (Eusko Jaurlaritza, 2022b, 5. or.), eta protokoloa jarri da martxan unibertsitatez 
kanpoko ikastetxeetan. Aipagarria da ARASAAC proiektua (https://arasaac.org/about-
us); piktogramekin lagundutako irakurketarako hainbat sinbolo eta baliabide eskain-
tzen ditu.  
 

3. BIZIALDI OSOKO IKASKUNTZA, HIZKUNTZAK IKASTEA ETA 
HELDUEK EUSKARA IKASTEA, HLBP-REN TESTUINGURUAN   
 
Hizkuntzak ikastea aukera bat da bizialdi osoko ikaskuntzan. Hainbat heldu ari da eus-
kara ikasten Euskal Herrian zein Euskal Herritik kanpo; halaber, badaude beste hizkun-
tzetako ikasle helduak Erkidego Autonomoan. Hala ere, Euskadiko Kontseiluaren 
(2022) arabera, Euskadik herritarren bizitzan zeharreko ikaskuntza sustatzeko lege- eta 
antolaketa-tresnak dituen arren, parte hartzea baxua da oraindik, eta diagnostiko oro-
korra egitea proposatu zuen. 
 
Hizkuntzak eta kultura irakasten dituzte British Council eta Instituto Cervantes bezalako 
erakunde publikoek, ingelesa lehenengoak eta gaztelania bigarrenak. Konferentzia-ziklo 
bat antolatu zuten (Instituto Cervantes, 2023). Bi erakundeetako ordezkariek aipatu zu-
tenez, hizkuntzen ikaskuntzak abantaila kognitiboak ditu eta ikasteko zailtasunak di-
tuen ikasle bati hizkuntza gehigarri bat ikasteko aukera ukatzen zaionean, ikasle horri 
oinarrizko eskubide bat ukatzen zaio. Bestalde, ez dago oinarri zientifikorik esateko 
ikasteko zailtasunak dituztenei bigarren hizkuntza ikasteak kalte egingo diela, eta hor-
taz, gaitzetsi egin behar dira mitoak eta beldurrak. Gaineratzen dutenez, hizkuntzak 
ikastea ezin da izan pribilegio bat, ezta oztopo bat ere talde ahulenentzat, baizik eta de-
non eskura dagoen aukera izan behar da. Gainera, inklusioa hezkuntza-komunitate oso-
aren arduratzat hartuta, British Councilek erakunde bezala hainbat jarduera bultzatzen 
ditu: kontzientziazioa egiaztatutako aniztasunaren dinamizatzaileak jarririk, sinbolo ba-
ten erabilera ezgaitasunarekiko eta inguruko ezgaitasunaren erakundeak gonbidatzea 
,esperientziak partekatzeko besteak beste (British Council, d. g.). 
 
Jakina da, gainera, hizkuntza gehigarri bat eskuratzeak aukerak sortzen dituela hezkun-
tza-, gizarte-, lan- eta kultura-arloetan. Bada, aukera horietaz baliatu ahal izateko, nahi-
taezkoa izaten da hizkuntza-gaitasuna egiaztatzea. Horrek esan nahi du hizkuntzen az-
terketak irisgarriak izan behar direla ezgaitasunak dituzten ikasleentzat eta egokituta 
egon behar direla ikasteko zailtasunak dituztenentzat (O’ Brien, 2023). Azterketa hauek 
nolakoak izan daitezkeen jakiteko, begiratu daiteke Cambridegko unibertsitateko En-
glish Language Assesment gunean "Special requirements" atala 
(https://www.cambridgeenglish.org/help/special-requirements/). Bertan daude ira-
kasleei eta ikasleei begira jarritako azterketa-adibideak eta gidalerroak, entzumena, ira-
kurketa, ahozkotasuna eta idazketa ebaluatzeko. Adibidez, ahozkotasunaren proba, "bi-
kote faltsu" gisa jokatzen duen bikotekide batekin azterketa; hau da, dummy partner for-
mula deritzona erabiliz. Idazmenaren proban, esku-idazketa ulergarria ez denean (ikas-
teko zailtasun espezifiko mota bat da hau), hauxe egiten da: azterketa zentroko trans-
kribatzaileari irakurri ahal zaio azterketaren amaieran; puntuazioa ere irakurri egiten 
zaio. Transkribatzaileak zehatz idazten du gramatika, ortografia edo puntuazioa, aka-
tsak barne.  
 
Helduen euskalduntzeari erreparatzen badiogu, Euskal Autonomiako Erkidegoan 
HABEk bere erregistroan dauden euskaltegien eta autoikaskuntza-zentroen jarduna 
zedarritua du Helduen Euskalduntzearen Oinarrizko Curriculumaren bitartez. 
Erakunde bakoitzak oinarrizko curriculum hori egokitu egin behar du, eta 
Euskaltegiaren Curriculum Proiektuan islatu. Hortaz aparte, HABEk euskara-mailen 
egiaztatzegintza ere kudeatzen du. Hala, 2020ko irailaren 9ko Aginduan eta, ondoren, 
hori zehazteko urtero argitara ematen den Ebazpenean (2023ko abendukoan, 

https://arasaac.org/about-us
https://arasaac.org/about-us
https://www.cambridgeenglish.org/help/special-requirements/

esaterako), desgaitasunen bat duten ikasleen egoerak aurreikusita daude berdintasuna 
berma dadin, hala nola prozedurak, proben ezaugarrien egokitzapenak edota 
egiaztagiri-ereduak. 
 
Aipatutako Aginduaren IV. kapituluan proben egokitzapena nola egingo den zehaztuta 
dago, eta bertan ageri dira desgaitasunen bat duten ikasleentzako egiaztatze-proben 
ezaugarriak, egokitzeko neurriak, beharrezkoak diren baliabide teknikoak eta jarraibi-
deak (hipoakusia dutenentzat, ikusteko gaitasuna mugatuta dutenentzat eta ezagutza-
ren gaineko gaitasuna mugatuta dutenentzat). Halaber, Ebazpenaren arabera, zentroek 
aurretiaz egokitu beharko dituzte prozesu horien oinarriak, jarraibideak, gaiak, ebalua-
zioak eta egiaztatzegintzako probak. Gainera, “Irakurketa erraza” arauak jarraituko di-
tuztela aipatzen da. Zehaztuta daude, baita ere, matrikula egitean erantsi beharreko agi-
riak (desgaitasunaren eta horren graduaren ziurtagiri ofiziala eta ikaslearen adieraz-
pena, proba egiteko eskatzen dituen neurri zehatzak azalduz, baldintzei edo materialei 
dagokienez). 
 
Bestalde, 2020ko Aginduko VIII. kapituluan desgaitasunen bat dutenentzako berariazko 
egiaztagiri-ereduak diseinatuko direla aipatzen da (28. or.). Honela, hizkuntzaren erabi-
leran makrotrebetasun komunikatibo jakin bat garatzeko ezintasuna dagoenean, trebe-
tasun horren kalifikazioa ebaluatu gabe agertuko da, eta kalifikazio orokorra beste ma-
krotrebetasunetan erdietsitako kalifikazioetatik ateratzen da.  
 
Arestian esandakoari jarraikiz, berriz aipatzen dira berariazko egoerako 2023ko aben-
duaren 21eko Ebazpenean (106. or.): “egokitzapen jakinak behar dituzten pertsonen ka-
suan, HABEk beharrezkoak diren neurriak hartuko ditu, desgaitasunen bat duten per-
tsona horien aukera-berdintasuna bermatzeko; baina, probaren edukia desitxuratu 
gabe eta exijitzen den gaitasun-maila jaitsi edo murriztu gabe”. Gainera,  
 

“Entzumen- eta mintzamen-gaitasuna nabarmen eta etengabe mugaturik duten 
pertsonek, % 33ko edo gehiagoko desgaitasuna aitortuta baldin badute arrazoi 
horiengatik, B1 eta B2 mailetako irakurmeneko eta idazmeneko hizkuntza-
trebetasunak partzialki egiaztatzeko aukera izango dute, matrikula egiteko unean 
matrikularen prezioa % 50 murriztuta. Zatikako gaitasun-proba gainditzeko, 
beharrezkoa izango da trebetasun horiek gainditzeko ezarrita dauden gutxieneko 
kalifikazioak erdiestea”.  

 
Azkenik, azpimarratzekoa da urriaren 10eko 1/2103 Legeak bizialdi osoko orientazio-
sistema bateratua planteatu zuela eta, bertan, administrazioek zerbitzu horietan langile 
egokiak jarri beharko dituztela esaten zela, bai eta Euskal sistemaren eragileetako bat 
HABE zela. Baina, egiari zor, oraindik orain ez dago orientatzailerik Euskadiko bizitza 
osoko ikaskuntzaren hainbat zentrotan, adibidez musika-kontserbatorioetan, dantza-
zentroetan, arte dramatikoko zentroetan, eta Arte Plastikoetan eta Diseinu-zentroetan 
(Gutiérrez-Crespo, 2020). Gauza bera gertatzen da hizkuntza-zentroetan eta HABEren 
esparruan, hau da, euskaltegietan eta euskararen autoikaskuntzarako zentroetan. 
 

4. ONDORIOAK 

Artikuluan zehar adierazi den legez, kontuan izan behar dugu bizialdi guztiko ikaskun-
tzako beste hainbat erakundetan ez dagoela orientazio-sailik; EAEko euskalgintzako 
erakundeak egoera horretan daude.  Ondorioz, ez dago bermatuta HLBP dutenen irakas-
kuntza, azterketa-sistema, irisgarritasun eta orientazio egokia. Trantsiziorako oso inte-
resgarria izan daiteke Red Sapdu (2020) argitalpena. 
 
HLBP ikasleekin jarduteko protokoloetan bat etortzea ondo egongo litzateke. Adibidez, 
unibertsitatez kanpoko ikastetxeetan gaitasun handien protokoloa jarri da martxan 22-
23 ikasturtean; izan ere, gaitasun handiak bizialdi osoko ikaskuntzan ere zainduta ego-
tea garrantzitsua da. Berdin gertatzen da KSHO Protokoloarekin. Hortaz, dena batera-
tuta eta eguneratuta egotea ezinbestekoa da.  

Prozedura zabalagoa eta esplizituagoa komenigarria litzateke HLBPkiko bizitzan zehar 
eginiko ikasketetan. Izan ere, EHUn ikusi dugunez, hiru eremutan ematen da orientazioa 
HLBPari erantzuteko: ikasleen harreran, curriculumaren ikasketetan eta 
egokitzapenetan. Euskaldungintzan ere, prozedura zabal hori aintzat hartzea egokia 
litzateke. Adibidez, ikasleen harrerarako gidak eta irakasleei zuzendutako gidalerro 
orokorrak eta espezifikoagoak argitaratzea positiboa litzateke, EHUk eginikoari 
jarraituz. Bestetik, curriculuma esplizitoki IDUren estrategia bidez planteatzea gaur 
egungo paradigmarekin bat joango litzateke. Horretarako,, irakasleek IDUa, IEren 
formatoa, Hizkera Argia eta KSHO ezagutzea eta gaitzea komeniko litzateke. IDUren 
adibidea izan daiteke CRUE (2023) argitalpena. Bestetik, esplizitu egiteak suposatuko 
luke egokitzapenak euskalgintzaren webguneetan ere eskura egotea, Cambridgeko 
webgunean bezala. Horrela, ezgaitasunak, ikasteko zailtasunak eta/edo baldintza 
bereziak dituzten pertsonek errazago jakingo lukete nolakoak izango diren ikasketa-
prozesuak eta ebaluazioak/azterketak.  
 
Bestalde, kontuan izan behar dugu DUk ez dituela laguntza teknikoaren beharrak auto-
matikoki ezabatzen, ISEK (2019) txostenak dioen bezala. Gainera, IDUren garapena ez 
da dena edo ezer ez, ekintza xumeak eginez hasi gaitezke, Carmen Coutok dioen bezala 
(Fevas, 2023a). 
 
Gogoan izatekoa ere bada HABEren erregistroan dauden euskaltegietan eta autoikas-
kuntza-zentroetan euskara ikastera edo hobetzera doazenak 16 urtetik gorakoak direla; 
alegia, aldez aurretik ikastetxeetatik pasatutakoak direla. Gogora dezagun Euskadiko 
ikastetxeei dagokienez, orain dela gutxi hasi direla unibertsitatez kanpoko mailetan 2. 
erregistroan sartzen ikasleak; ondorioz, kopuru handia dago oraindik identifikatu gabe. 
Gainera, hutsune handia dago euskaraz identifikatzeko testetan, gaztelaniaz/ingelesez 
dagoen test-kopurua konparatuz gero; orduan, zilegi da esatea euskaldunok HLBP be-
zala azpi-identifikatuta edo sasi-identifikatuta egon gaitezkeela eta irakasleek adi egon 
behar dutela. Atzerritik datozen ikasleek ere mota askotako behar bereziak izan ditza-
kete, ikusitako tipologia guztiei dagozkienak.  
 
Erronkak handiak dira bizialdi osoko ikaskuntzan; hortaz, euskaldungintzan ere bai. Be-
raz, irakurle hori, “nondik hasiko naiz” izan daiteke une honetan buruan izango duzun 
galdera. Fevas-Plena Inclusión Euskadiren gidan (2023b) esaten den moduan, profesio-
nal irisgarria izanez. Edo beste galdera hau izan dezakezu buruan: “Nola jarraitu deza-
ket?”. Erantzun bat izan daiteke ikasleari zer behar duen galdetzea eta berarekin lagun-
tza-zerrenda bat osatzea.  
 
Dena den, batzuetan zaila da amestea, egoera hobetzeko zer dagoen jakitea eta ezinbes-
tekoa da ibilbide luzeagoa duten erakundeetan egiten dena aztertzea. Adibidez, IVAPen 
Hizkera Argirako argibideei jarraitzea eta IE formatuaren bidez infografiak eta aurkez-
penak prestatzea eta irisgarritasunaren inguruan gehiago jakitea. Esate baterako, 2. iru-
dian era irisgarrian jarritako infografia bat dago3. Infografia egiteko IE formatuko zen-
bait gida erabili dira4, FEVAsenaz gain (2023b) eta Dyslexia friendly-ren aholku batzuei 
ere jarraiki zaie5. Piktochart erreminta erabili da. Labur esanda, kognitiboki irisgarriak 
diren elementu hauek ditu infografiak: 

  

 
3 Infografia Irakasbil atarian ere eskura dago 
4 https://inclusive.tki.org.nz/guides/  
https://www.plenainclusion.org/publicaciones/buscador/guia-como-hacer-infografias-faciles-de-entender/ 
https://www.plenainclusion.org/wp-content/uploads/2021/03/coleccion_de_infografias_faciles_de_enten-
der.pdf 
5 https://dyslexiascotland.org.uk/wp-content/uploads/2023/02/DyslexiaFriendlyFormats.pdf   
https://www.bdadyslexia.org.uk/advice/employers/creating-a-dyslexia-friendly-workplace/dyslexia-frien-
dly-style-guide   

https://www.ikasten.ikasbil.eus/pluginfile.php/1945003/mod_habecms/doc_attachment_eu/2844/Infografia%20hezkuntza-laguntzak%20modu%20irisgarrian.png
https://inclusive.tki.org.nz/guides/
https://www.plenainclusion.org/publicaciones/buscador/guia-como-hacer-infografias-faciles-de-entender/
https://www.plenainclusion.org/wp-content/uploads/2021/03/coleccion_de_infografias_faciles_de_entender.pdf
https://www.plenainclusion.org/wp-content/uploads/2021/03/coleccion_de_infografias_faciles_de_entender.pdf
https://dyslexiascotland.org.uk/wp-content/uploads/2023/02/DyslexiaFriendlyFormats.pdf
https://www.bdadyslexia.org.uk/advice/employers/creating-a-dyslexia-friendly-workplace/dyslexia-friendly-style-guide
https://www.bdadyslexia.org.uk/advice/employers/creating-a-dyslexia-friendly-workplace/dyslexia-friendly-style-guide

• 12 puntu edo gorako letra-tamaina erabili da. 
• Open Sans letra mota (apaingarririk gabe edo serifa gabea). 
• Irudiak ezkerraldean jarri dira eta testua eskuineko aldean. 
• Fondo argia erabili da (horixka gainera, dislexiarako lagungarria). 
• Kontrastea dute letrek/irudiek eta fondoak. 
• Lerroetan zehar hitz gutxi jarri da . 
• Esaldi sinpleak erabili dira. 
• Beltzez nabarmendu dira gako-hitzak.  

 
Aipatzekoa da infografiak Lectura Fácil Euskadi, Irakurketa Erraza erakundeak eman-
dako logoa lortu duela. 
 
Ondo legokeen beste aukera bat: HLBP tipologien inguruan dauden elkarteak euskalte-
gietara gonbidatzea.  
 
Bukatzeko, borondate ona saritzen eta elikatzen jarraitu behar da, finantzaketaz, forma-
kuntzaz eta argitalpenez. HLBPak behar bezala bideratuz gero, euskara inklusiboagoa 
egin daiteke eta euskal komunitatea handitu.  

2. irudia. Infografia. Hezkuntza-laguntzak modu irisgarrian. (Egileak: Irune Ibarra eta 
Alex Mungia) 

